
Txillardegi 
Kondaira errepikatzen 

Denaren errua guk dugu, euskal-
dunok. Espainiarrek eta frantsesek 
ez dute ezeren errurik. Horra hizkera 
ofiziala. 

Errua beti baitute botatzarraren az-
pitik irten nahi dutenek, eta ez zapal-
tzen dutenek. Zapaltzaileak «demokra-
ta», eta zapalduak «faxista». 

Kossovoko oinazeen errudun baka-
rra kossovarrak berak baitira, eta ez 
serbiar zanpatzaileak. Biafrako genozi-
diokoan ere, bertako igbo-tarrek izan 
baitzuten errua; eta Grozniko sarraskia-
ren bezpera hits honetan. txetxeniar te-
rroristena izango baita kulpa, eta ez 
beste inorena. 

Guk ongi dakigu horren berri. 
Orain dela 60 urte, Franco Erre-

publikaren aurka oldartu zenean ere, 
euskaldunok omen ginen errudun ba-
karrak. Ezkerraren aldetik. Euskal 
Herria «Gibraltar vaticanista» gine-
lako eraso egin omen ziguten 1931n. 
Baina eskuinaren aldetik, aldi bere-
an, «gorriak» ginelako erraustu 
omen ziguten Gernika 1937an. 

Orain gauza bera: Buesak eta 
Mayor Orejak hizkera berbera dute; 
eta helburu bera gidari Euskal He-
rrian buruz: «España Una desde Irun 
a Gibraltar. Punto.». 

Eta itsukeri egoera hau, uste bai-
no berdinagoa da aspaldidanik. 

Lehengoan, Durangoko Azokan, 
Mikel Alberdiren ''Zumalakarregi" 
liburu mamitsua erosi nuen. 1794an. 
Convention delakoaren garaian, eus-
kaldunok batera salatu eta zigortu 
gintuzten frantsesek eta espainiarrek. 

Iparraldekoak «traidoretzat» eta 
«españolen aldekotzat» deportatu zi-
tuzten: Sara, Azkaine, Itsasu, Ezpeleta, 
Ainhoa eta Zuraide herri osoak. Lande-
tara. Eta Gipuzkoak, urte berean. Geta-
riako batzarrean, Frantziara biltzeko as-
moa agertu zuenean, madarikazio 
guztiak bildu zituen Madriletik: «malos 
españoles», «afrancesados» eta abar. 

Aznarrek errepikatu besterik ez du 
egiten, beraz, betiko leloa. 

Baina gero eta nekezago zaio gu-
re jendeak topiko berak xeru-xeru 
irenstea. 


